
        
            
                
            
        

    
	АЗИЗ НЕСИН 

	ТӨРӨЛХ НУТАГ МИНЬ ДЭГЖИН ДЭЭШИЛТҮГЭЙ!
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТӨРӨЛХ НУТАГ МИНЬ ДЭГЖИН ДЭЭШИЛТҮГЭЙ!

	 

	Хэрэв чи үүнд итгэж байгаа бол би гэдэг хүн байхгүй байх нь ээ гэж тэр хэллээ. Бид ууцаараа шоронгийн хана налж суугаад наранд ээж байв. Би өөрийн гараар энэ орчны толгодыг чинь босгосон юм гэж хэлэх гэсэн байртай бидний хажуугаар харгалзагч Ярымпорсьен ууцаа үүрэн ихэмсэг алхална.

	— Ингэхэд чинь, энүүхэндээ л гэхэд, хэн нь амьд байна даа баярлах ёстой юм. Биднээс ч долоон дор амьдарч байгаа хүмүүс бий шүү дээ. Өөрийнхөө биеийг эрүүл байгаад л баярла гэж би хариулав.

	— Тиймгүй, агабёй1, дор байх ёсгүй хэмээн тэрээр эсэргүүцэв. Ер нь би гэдэг хүн байхгүй юм шүү. Чухам үүнийг яахин тайлбарлахаа мэдэхгүй байна... Чи намайг харж байгаа чинь юу ч биш, би байхгүй юм шүү дээ. Би өөрийгөө байхгүй юм гэдгийг анх арван хоёр настай байхдаа мэдсэн билээ. Үүний урьд манай районд улсын сургууль байгаагүй юм. Шинэ үсэг хэвлэгдсэн тэр жил бага сургууль нээгдэж манай хотын тэргүүний хүмүүс өөрсдийн хүүхдээ түүнд оруулахаар шийджээ. Миний эцэг өөрийгөө тэргүүний хүн гэж үздэг учир намайг ч сургуульд бүртгүүлэхийг хүсжээ.

	Эцэг маань намайг хөтөлж сургууль дээр очлоо. Сургуулийн захирал миний төрсний гэрчилгээг эцгээс минь шаардахад,

	— Бид тэр гэрчилгээг аваагүй л байгаа, миний хувийн гэрчилгээ болохгүй юу? гэж эцэг минь хэллээ.

	Гэтэл хүүгийн гэрчилгээг эцгийнхээр төлөөлүүлж яасан ч болохгүй байлаа. Манай районы хүүхдүүд хуучин бичигт суралцаж байсан Давуд Ходжийн сургууль хүүхдийн гэрчилгээг шаардахгүй байлаа.

	Гэтэл эцэг маань намайг шинэ сургуульд суралцуулахыг хүсжээ...

	Яам тамгын газартай заалдах өргөдөл бичдэг хүнд хандаж тусламж эрэх хэрэгтэй болов. Тэгээд өргөдлөө аваад төрөгсдийн гэрчилгээ бичиж олгодог товчоо дээр очлоо. Түшмэл өргөдлийг минь авч ямар нэгэн данс сугалан гаргаад эрж эцгийн минь тухай тэмдэглэлийг оллоо.

	— Таны нэрийг Решит гэдэг үү? хэмээн эцгээс асуухад,

	— Тийм ээ гэж өчив.

	Түшмэл, эцгийн минь амьдралын тухай данс дээр бичсэнийг ийнхүү уншсан нь:

	1897 онд төрсөн... Дегирментен тойргийн Тавус баг гудамжны хуучнаар 51, шинээр 28 дугаар байшин... 1911 онд Хаджер хэмээхтэй гэр бүл болж, Эмин гэдэг хүү төрүүлжээ. Үнэн үү? гэв.

	Зөв байна хэмээн эцэг хариулаад, би хүүгээ улсын сургуульд оруулахаар баримт авах гэсэн юм. Энэ цаас чинь одоо л хэрэгтэй болж байна гэхэд түшмэл эцэг өөд сэжиглэнгүй харж,

	— Та юун баримт авах гэсэн юм бэ? Таны хүү чинь аль эрт нас барчихсан юм байна! гэв. Тэгэхэд нь,

	— Өршөөгөөрэй, та чинь юу ярих нь тэр вэ! Миний хүү надтай хамт энд зогсож байна гэж эцэг маань гайхсан янзтай хэлэв.

	Түшмэл данс дээр байгаа бүртгэлийг дахин уншиж:

	— Таны нэрийг Решит гэдэг үү? гэхэд нь

	— Тийм ээ, Решит! гэдэг! гээд.

	— Таны эцэг Мехмет биз гэхэд нь

	— Тийм ээ энэ ч зөв л байна гэв.

	— Та Хаджертай сууж, Эмин гэдэг хүү төрүүлээ биз дээ? гэхэд нь,

	— Цөмөөрөө зөв байна, яг тийм. Тэгээд одоо би тэр Эминд чинь л төрсний гэрчилгээ авах гэсэн юм гэлээ.

	— Юу болохоороо энэ вэ? Цөм зөв бичигдсэн мөртөө Эмингийн нас барсан худлаа байх нь уу? Дансанд түүнийг нас барсан гэж тэмдэглэсэн болохоор нэгэнт өнгөрсөн хүнд бид баримт өгөхгүй гэж өнөө түшмэл хэлдэг байна шүү.

	Би ч уйлж гарлаа.

	— Чи дуугүй бай, дансанд өнгөрсөн гэж тэмдэглүүлснээрээ хүн үхдэг гэж үү хэмээн эцэг маань намайг зандарлаа.

	— Энэ хүн чинь на-май-г ү-ү-үх-сэ-н! гэж байна шүү дээ гэхэд минь

	— Юу гэж л хэлбэл хэлэг. Чи миний юу ярихыг сонс гэв.

	— Дансанд буруу тэмдэглэл огт байдаггүй юм. Юу гэж тэмдэглэсэн байна тэр яг л тийм байдаг. Чи ямар нэг арга бодлоо ч гэсэн ямар ч тусламж үзүүлж чадахгүй. Өнгөрсөн хүнд баримт өгдөггүй юм гэж нөгөө түшмэлийг өгүүлэхэд,

	— Юу боллоо гэж та бодоов? гэж эцэг маань болгоомжлов.

	— Та нар ч янз бүрийн л нүгэл хийдэг улс даа. Ер нь болдог л бол залилж амьдыг үхсэн, үхсэнийг амьд болгож ахлагчид ярих л улс шүү гэхэд нь

	— Ингэхэд миний хүү хэдийд нас барчихсан байна даа гэж эцэг асуув. Түшмэл дансаа харж:

	— Дэлхийн нэгдүгээр дайны үед цэрэгт татагдаж 1915 онд Чанакаллегийн дэргэд үрэгджээ.

	Цэргийн албаны хэлтсийн гурван зуун нэг/наян тавдугаар мэдэгдлийг үндэслэж амьд хүмүүсийн данснаас хасжээ гэв.

	— Наад дансаа харахгүй юу, хүн гуай, би 1911 онд гэрлээгүй байна гэж үү? хэмээн эцэг уурсав.

	— Тийм ээ, 1911 онд гэрлэсэн гэж бичсэн байна гэж түшмэл хариуллаа.

	Тэгвэл хүү минь миний хуримын өдөр төрсөн гэхэд 1915 онд дөрөвхөн настай байсан байх нь ээ. Ингэхлээр дөрөвхөн настай хүүхэд цэрэгт яаж явж, тулалдаанд хэрхэн орж болох билээ гэхэд нь түшмэл ч цэл гайхав. Эхлээд над руу харж, дараа нь дансаа, эцэст нь аав тийш харснаа дахин дансаа үзэж 

	— Чиний хүү 1896 онд төржээ. Тэгэхээр арван есөн насандаа алагдсан байна аа гэж хэлэв.

	— Миний хүүг 1896 онд төрсөн гэнэ үү? гэж эцэг лавлан асуугаад, ээ бурхан минь хүн гуай, тэгвэл би хэдийд төрсөн байна, дансаа хараадхаач гэхэд нь

	Түшмэл дансаа үзэж:

	— Та өөрөө 1897 онд төржээ гэв.

	— Хүн гуай сонсооч, та тийм тэнэг юм битгий ярь. Тэгээд би хүүгээсээ нэг жилийн сүүлд төрсөн байх нь уу? Тэр тасалгаанд байсан бусад түшмэлүүд ирсэн авч хэн нь ч учрыг олж чадсангүй.

	Дансанд л нэгтээ ийм байгаагаас цааш одоо яая гэх вэ. Лав л ямар нэгэн эндүүрэл гарсан нь илт авч чухам ямар эндүүрлийг бүү мэд гэж сайх түшмэл хэлэв.

	— Эрхэм нөхөд өө, эцгээсээ нэг жилийн өмнө төрсөн хүн та нарын дунд байна уу? гэж эцэг минь түшмэл, авгай нараас асуухад нөгөөх маань уурлаж:

	— Бусдын эцгийг үүндээ бүү хамруул. Үхсэн хүнд бид гэрчилгээ өгдөггүй. Ингээд л болох нь тэр! гэв.

	Аав бид хоёр бүртгэх товчооны дарга дээр очиж, эцэг маань бүх учраа гаргалаа. Дарга бидний хамт бүртгэл байдаг тасалгаанд очиж бүх тэмдэглэлийг дахин үзсэн билээ.

	— Цөмөөрөө зөв байна, хэмээн дарга хэлээд, бүртгэлд тэгж л бичигджээ. Чиний хүү 1915 онд амь үрэгджээ, гээд дарга бодол болж байснаа гэнэт чиний эхнэр чамаас ч ах байснаас л зайлахгүй, лав чи бэлэвсэн авгай авсан байлгүй, тэгээд тэр чинь нэгдүгээр нөхрөөсөө олсон Эмин хэмээх хүүтэй байжээ. Чиний дагуур хүү Эмин чамаас нэг насаар ах байсан авч бүртгэлд чиний нэрээр овоглосон байх нь ээ гэж шийдвэрлэв.

	Би гингэнэн уйллаа.

	— Дуугүй бай хүү минь, чи хэний хүү болохыг бүртгэл бид хоёрын хэн нь илүү мэдэх болж байна даа? хэмээн эцэг минь чин зүрхнээсээ өгүүлэхэд,

	— Таны толгойд энэ яаж оров оо? Яриагүй тийм байж! Хэдийгээр эцэг маань уншиж бичиж чаддаггүй ч гэсэн тийм ч амархан бууж өгдөггүй хүний нэг байж билээ гэж түшмэл ихэмсгээр хэллээ.

	— Бехирийн охин Хаджер... 1904 онд төржээ хэмээн данснаа түшмэлийг уншихад,

	— Тэгэхлээр таныхаар бол миний эхнэр 1904 онд, харин хүү маань 1896 онд төрсөн болох нь ээ, тийм үү? Хүүш эхээсээ найман жилийн өмнө төрсөн хүү байхыг та хэзээ нэгэн цагт дуулсан уу? гэж эцэг минь асуув.

	Ийнхүү данс ёсоор би өөрийн эцгээсээ жилийн өмнө, эхээсээ найман жилийн түрүүн төрсөн болов. Эжий маань найман настай байхдаа миний эцэгтэй сууж, хуримаасаа 15 жилийн өмнө намайг гэрэлт ертөнцөд золгуулжээ.

	Түшмэл, дарга цөмөөрөө данс шагайж, газар шагайн гүн бодолд унажээ. Гэтэл дарга гэнэт ухаарсан мэт өгүүлсэн нь:

	— Энэ явдал ийнхүү үүссэн байх ёстой гээд: Хаджер үүний өмнө өөр нөхөртэй байжээ. Түүний анхны нөхөр нь эхний гэрлэлтээс Эмин гэдэг хүүтэй агаад Хаджерын дагавар хүү өөрөөс нь найм ах байсан байна. Тэгээд нөхрөө нас барахаар дагавар хүүгээ гудамжинд хаялгүй өөрөө авч Решиттай суужээ. Чухамхүү иймээс Эмин хойд эхээсээ найм ах, хойд эцгээсээ нэг ах байх нь гэхэд нь

	— Нээрээ, яг л ингэсэн байх гэж түшмэл хэлэв.

	— Ээ чөтгөр ав! Бас юугаа зохиох нь энэ вэ! Миний эхнэр долоон настай байхдаа надтай сууж гэнэ шүү, бас тэгээд надаас түрүүн хүнтэй сууж байсан гэнэ үү? хэмээн эцэг минь уурсав.

	— За тэгвэл өөрөөр яасан байх вэ? Хэрэв үнэмшмээр тайлбарлавал болох л юм даа гэж дарга хэллээ.

	Би уйлсаар л байв.

	— Юунд их уйлсан юм бэ ийм бүдүүн хүн! Давуд Ходжийн сургуульд яв, тэгээд гүйцэх нь тэр хэмээн аав минь намайг тайтгарууллаа.

	Тэр цагаас хойш олон жил өнгөрч би насанд хүрлээ.

	Намайг цэрэгт татсан уу? Та юу гэж бодож байна вэ? Би чинь талийгаачийн тоонд орсон хүн шүү дээ, би Чанаккалын орчим амь үрэгдсэн. Талийгаач хүн байлдаж болдог гэж үү дээ? Гэвч бид тэднийг итгүүлж чадаагүй юм. Цагдаа нар намайг баривчилж цэргийн хэлтэс дээр хүргэж билээ. Эцэг минь ч бидний хойноос тэнд очив.

	— Эрхмүүд ээ дансанд миний хүүг нас барсан гэж бүртгэсэн байна. Тэгэхээр энэ чинь байхгүй юм шүү. Хэрэв амьд байгаа юм бол төрсний гэрчилгээ өгөх л байсан юм гэж хэлж бараг дуусаагүй байтал нь, цэргийн хэлтсийн дарга:

	— Энэ мануухайг чи цэргийн албанаас нуух гээ юү? гэж хашхирав.

	— Ингээд тэр дороо намайг анги руу явуулав. Үнэндээ гэхэд би баярлаж билээ. Би ямар ч л гэсэн амьд байгаа нь маш сайхан аа. Эр цэргийн хугацаа дуусаж нөхөд минь халагдлаа. Харин надад халагдсан тухай баримт өгдөггүй ээ. Яасхийгээд халагдах вэ?

	Халагдахын тул цэргийн алба хаасан тухайгаа тэмдэглүүлдэг гэрчилгээ хэрэгтэй. Гэтэл тэр нь над байхгүй учир халагдаж чаддаггүй ээ. Миний алба хааж байсан анги над гэрчилгээ явуулахыг цэргийн хэлтэст өргөн мэдүүлэв.

	Тэгээд сар ч болоогүй байтал тэндээс хариу ирэхдээ «Төрсөн гэрчилгээ явуулахыг гуйж хүссэн хүн чинь Дерсимийн тулалдааны үед цэргийнхээ үүрэг гүйцэтгэж байгаад 1938 онд амь үрэгджээ» гэсэн байв.

	— Энд ямар нэгэн эндүүрэл гарчээ. Би Дерсимд биш, Чанаккалд амь үрэгдсэн юм. Гэр бүлийн товчооноос гуйвал дээр байх, бүрэн гүйцэд мэдээ өгч магадгүй гэж сумангийнхаа даргад би хэлэв.

	— Амьд гэдгээ батлахын тул, оролдоогүй юм гэж ч над байхгүй шүү дээ. Ийм баталгаа байхгүй бол цэргээс халагдаж огтхон ч чадахгүй шүү дээ. Эцэст нь надад цэргийн алба хаасан гэж тамгатай цаас өгч гэрт минь явуулав.

	Эргэж ирмэгцээ эцгээ нас барсныг мэдэв. Эцэг минь улсад хоёр мянган лирийн татвар, банканд таван мянган лир төлж чадаагүй өртэй үлджээ. Эцгийн өвийг өвлөх ганц хүү нь болохоор би өрийг нь төлөх ёстой байлаа. Сангийн яамны түшмэл намайг нэг ч минутын төдийд амар заяа үзүүлэхгүй, өр нэхээд салдаг юм биш.

	— Хүүш ингэхэд би чинь амьд биш юм шүү дээ! Үнэмшихгүй байвал цэргийн хэлтсээс асуу л даа. Цэргийн хэлтсийнхэд үнэмшихгүй байваас гэр бүлийн бүртгэлийн товчооноос мэдэг. Амьгүй хүн эцгийнхээ өрийг төлж болно гэж үү дээ? гэхэд минь,

	— Чи чинь тэгээд Решитийн хүү биш юм биз дээ? Юу гэж эцгийнхээ өр төлөхөөс татгалзаад байгаа юм бэ гэв.

	— Үгүй би татгалзахгүй. Гэвч би чинь амьгүй шүү дээ... гэж би мөчөөрхөв.

	Харин тэдэнд учрыг ойлгуулна гэдэг ч ёстой давдаггүй хэрэг ээ. «Ямар ч байсан чи эцгийнхээ өрийг төлөх ёстой. Чи уг нь төлөхгүй байж болох авч ингэвэл өвөө өвөлж чадахгүй» гэлцэнэ.

	Тэгтэл эцгийн минь эдлэн нэлээд их нутаг устайн дээр бас байшин барилга, мухлаг лангуу зэрэг зүйлстэй байсан юм. Нэгэн газраас мөнгө зээлдэж өрийг нь төлөв. Эцгийнхээ өвийг өвлөж, мөнгө зээлдсэн хүнийхээ өрийг төлнө дөө гэж бодоод бүх өрийг баяр хөөртэй төлөв. Үгүй дээ дор хаяхад өрөө төлөхдөө өөрийнхөө амьд байгааг мэдэрч байлаа. Тэгээд уг хэрэг эцгийн өвийг өвлөдөг дээрээ хүртэл минь харин бүтэхээ больчихов оо!

	Би хүү нь гэдгээ яаж батлах вэ? Гэр бүлийн гэрчилгээ хэрэгтэй! «Чи чинь амьд биш болохоор яаж өвлөх юм бэ. Чи эцгээсээ өмнө нас барсан байна шүү дээ» хэмээн над мэдэгдэв. Ингээд би амьд гэдгийгээ баталж чадсангүй. «За тэгвэл би та нарын өмнө байна уу, үгүй юу? Та нар намайг харж байна уу, үгүй юу? Би та нарын өмнө баримал шиг биеэр байна уу, үгүй юу? Цэрэгт байгаагүй гэж үү? Татвар төлөөгүй гэж үү» хэмээн тэдэнд хэлэв.

	Энэ ч юу ч биш, албан ёсоор чи байхгүй юм шүү хэмээн надад хариу өчив.

	— Би үхээгүй байна шүү дээ гэж батлан хэлтэл:

	— Талийгаачийн тоонд орсон! гэв. Би шүүхэд очиж өмгөөлөгч хөлслөн авлаа.

	Шүүх дээр сангийн яамны шүүгч миний эсрэг бослоо. Улсын сангийн сонирхлыг бодож сайх шүүгч батлахдаа нэгэнт л эцгийнх нь өв өвлөх хүн үлдээгүйгээс хойш өмчийг нь сангийн болгох ёстой гэв. Учир юун хэмээвээс өвлөх ёстой хүн нь нас барсан гэж батална. Миний өмгөөлөгч намайг амьд гэх бөгөөд шүүгч үхсэн хэмээн ихэд маргалаа. Сангийн яамны шүүгч намайг өөрийг амьд биш гэдгийг хүлээн зөвшөөрөхөд бэлэн байсан мэт баримт гаргалаа.

	Шүүхийн ажиллагаа хоёр жил үргэлжиллээ. Төрсний гэрчилгээ байхгүй тул хаана ч ажилд орж чаддаггүй. Өр гэж хоолойгоор татлаа. Нэгэн удаа ухаан алдаж дэмий юм чалчжээ. Чухам юу ярьснаа санахгүй байна. Намайг баривчилж шоронд хийлээ. Хүүе нөхөр, яагаад намайг баривчилж байгаа юм бэ? Би амьд хүний тоонд ороогүй юм! Үхсэн хүнийг баривчилж байдаг юм уу? гэхэд минь,

	— Ээ залуу минь үхсэн хүн ярьдаг юм уу? Ийм сайхан эр байж үхсэн гэж батлах санаатай бас! гэсэн юм.

	Шоронгийнхонд хэрэгтэй болсондоо би баярлаж байсан шүү. Яагаад тэгснийг та нар мэдэж байгаа биз дээ. Дор хаяхад л би амьд юм байна гэдэг итгэл над төрсөн билээ.

	Шоронгоос гармагцаа дахиад л зовлонгоо эдэлж гаслах боллоо. Эцгийн минь өв хөрөнгө олдохоосоо өнгөрчээ. Авцаатай улс ч намайг тал талаас шахаж шаардаж эхэллээ. Тэгээд дүүрсэн хэрэг гэж бодоод Стамбул хот орж билээ. Ажилд орж болдоггүй ээ. Нэгэн хүүхэнтэй танилцаж гэрлэхээр шийдэв. Гэтэл гэр бүлийн товчооноос дандаа намайг үхсэн тухай баримт ирүүлдэг болохоор яаж гэрлэх билээ?.. Тэгээд баталгаагүй гэр бүл боллоо. Яаж амьдрах вэ? Хуурамч хүн олж мухлаг нээхээр шийдвэрлэв.

	Нэгэнтээ л би талийгаач гэж албан ёсоор тооцогдож байгаа болохоор мухлагийнхаа эзэн нь байж болохгүй байв. Ийнхүү нэгэн жил үргэлжлэв. Гэтэл мухлагийн эзэн гэгдэж байсан хүн маань хамаг мөнгийг минь аваад зугтчихав. Татварыг нь би төлөх болов. Би үхсэн хүн гэж бүгдэд хэлэвч хэн ч намайг дуулдаггүй.

	Намайг яах хэрэгтэй болсон гэж санана аа? Би хулгай хийж эхэллээ. Дахиад л баривчлав. «Би албан ёсоор байхгүй юм шүү» гэж хэлсэн авч энэ нь тэдний анхаарлыг огтхон ч татсангүй. Талийгаач болсон хүн хулгайлж болно. Хэрвээ хулгай л хийж байгаа бол чи амьд байна гэсэн үг гэлцэв. Иймэрхүү янзаар л би гэдэг чинь: сургуульд орох болохоороо үхсэн болдог, цэргийн албанаа татагдах болохоороо амьд болж, халагдах болохоороо үхсэн болдог, эцгийн өрийг төлөхдөө амьд, өв өвлөх болохоороо үхсэн юм чинь гэгдээд, шоронд орох болохоороо амьд болдог болов.

	Дахиад шоронд орохдоо би баярласан юм. Хэдийгээр ор нэр болж би талийгаач гэгдэх авч, бүхний нүдэн дээр ямар ч байлаа гэсэн амьд байв. Гэтэл би дөрвөн хүүхэдтэй, тэд маань үхсэн ч бус, амьд ч бус бөгөөд албан ёсоор гэрэлт ертөнц дээр төрөөгүй ажээ. Үхсэн эцэг «хүүхэд төрүүлж» болох уу даа?.. Ингээд гурван өдрийн дараа би шоронгоос гараад дахиад л албан ёсоор үхсэн хүн гэж тооцогдоно доо.

	Харгалзагч шүглээ дуугаргахад хашаа дотор нарлаж явсан ялтангууд өрөө, өрөө рүүгээ явцгааж бид ч босоцгоов.

	— Хүн гуай, би албан ёсоор байхгүй юм шүү, за тэгээд амьдрах эсэхээс юу гарах вэ? Гол нь улс орноо эрүүлжүүлэх хэрэгтэй юм. Тийм биз дээ?

	Төрөлх нутаг маань дэгжин дээшилсэн цагт бид үхэн тонилсон ч болох шүү дээ! гэж тэр өгүүлсэн билээ.

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	Сүхбаатарын нэрэмжит Хэвлэлийн Комбинат.

	Улаанбаатар, Сүхбаатарын талбай 2.

	 

	
Notes

		[←1]
	 Ахмад насны хүнд хүндэтгэлтэйгээр харьцах аялгуу.

